
ASCAUCHIYE 2 
 
 

 
Et djë r’monte lès-anéyes. 
 
L’ëch dë lë scole rëclôyouwe, 
Djë n’avo, au d’la dèl fënièsse, 
Qu’à sondji à vos – mièrnouwe – 
Po m’ chaper foû dë m’ tièsse. 
 
Et courenèt nos-anéyes. 
 
Mès-anéyes, ètassîyes dins m’ parfond 
N’ont ni co rèfacé vosse vësadje. 
Mès cwachûres pwatenèt vosse nom. 
Mès mwins, lès cotoûs d’ vosse cwârsadje. 
 
Et djë r’vwè lès-anéyes. 
 
Së nos r’pôrin’ roter èchone, 
Nos-èrirîn’ à nosse maujone, 
Et rassèrci nosse prëmëne vôye 
Po-z-èdaumer nosse dairëne rôye. 
 
Ça sèrot nos mèyeûsès-anéyes ! 

